LAVATMAGEMU DEKLERESEN 2007

LONG SAED BLONG  

KANTRI, KRAON MO NAJEREL RISOS

Lavatmagemu Deklaresen 2007 emi kolektiv posison blong VANUATU INDIJENES PIPOLS (VIP) FORUM 2007, we ibin mit long Eprel 22 kasem 27 mo ibin tekem tuketa 500 representetiv blong 33 indijenes neson, 13 ejensi mo 4 konstitiusenel ofis truaot long Ripablik blong Vanuatu. Ofis blong VIP Forum emi bin okanaesem mo Tanbunia Kastom Bank, NISCOL, CUSO-Vanuatu mo Britis Hae Komisen ibin fandem wetem ol nara teknikol sapot. Dekleresen emi kamaot folem ol definisen mo lukluk blong ol indijenes pipol long Spesel Ajenda blong Unaeted Nesen we emi: Territories (Kantri) Kraon, mo Najerel Risos. Melanesian Institiut blong Filosofi, Saens mo Teknoloji nao ibin hostem long Turaga Nesen, Ripablik blong Vanuatu.

Deklaresen

1.   Introdakson

Lavatmagemu Dekleresen 2007 emi kolektiv deklaresn blong iumi we itekem tuketa wanem iumi bin experiensem, diskasem, disaedem mo planem long Talvunglololi 2007. Talvunglololi iminim se “Iumi Kam tuketa blong lukluk, tekpat, shea, kontribiut mo lan”.
Talvunglololi 2007 ibin kat tufala part blong em. Wan part emi Kastom Ikonomi Tred Sho, we Praem Minista Vanuaroroa Ham Lini emi bin ofisoli openem long Sarere, Eprel namba 21. Nambatu part emi Vanuatu Indijenes Pipols Forum 2007, we Presiden Kalkot Mataskelekele Mauliliu ibin ofisoli openem long Sande, Eprel namba 22. 

Iumi save iusim Deklaresen ia long wok blong iumi mo eni posisen we iumi tekem blong difendem raet blong iumi long ol miting mo nekosiesen we iumi mekem long saed blong Kantri, Kraon mo Najerel Risos wetem konstitiusenel kavman mo ol han blong em, ol developmen mo fanding ejensi mo long intanasonal levol.

2.    Kastom Ikonomi Tred Sho 2007

Iumi luksave bikfala rol we Kastom Ikonomi Tred Sho emi plei mo sapotem VIP Forum. Tred Sho  isoemaot olsem wanem “Turaga Model blong Kavenans, Ikonomik Self Rilaens mo Hiuman Sekuriti” istap wok blong helpem ol indijenes kominiti, neson mo Vanuatu ikasem ikonomik indipendens. Model ia we Melanesian Institiut istap tijim mo kodinetem, stamba blong em istap long rispekt blong kriesen loa, ol najerel risos, ol indijenes sistem, traebol kavenans, kastom karensi mo stamba fasin we igohet blong sastenem 80% rurel indijenes kominiti long Vanuatu. 

Tred Sho ibin soemaot olsem wanem iumi save iusim mo developem indijenes sistem, filosofi, saens, teknoloji mo prinsipols blong laef long ol indijenes kominiti mo moden wol. Emi soemaot administresen blong jif, sistem blong lukaotem pis, traebol fasin blong lukaotem kraon, sistem blong kivim mo kasem save, sistem blong ikonomi, prodaksen mo ius blong kastom karensi, tred mo bisnis; kominiti fasin blong wok tuketa, kea mo shea long ol nara pipol. 

Bikfala samting we ikamaot long Kastom Ikonomi Tred Sho emi promosen blong indijenes system, olsem wanem iumi valiuim wok mo ol indijenes risos, ius blong kastom karensi, fidim bikfala miting nomo wetem aelan kakae, mo ius blong kastom entatenmen. 

3.    Vanuatu Indijenes Pipols Forum 2007

VANUATU INDIJENES PIPOLS FORUM ibin tekem tuketa representetiv blong 33 indijenes nesons, 13 ejensi mo 4 konstitiusenel ofis truaot long Ripablik blong Vanuatu. Emi bin lukluk long  spesel ajenda blong Unaeted Nesen we emi: Territories (Kantri) Kraon, mo  Najerel Risos mo sikis eria we Unaeted Nesen inidim advaes blong iumi long olketa: Sosel mo Ekonomik Developmen, Helt. Edukeson, Envaeronmen, Kalja mo Hiuman Raet. 

Iumi bin harem olsem wanem ol preperesen miting blong iumi ol indijenes pipol long saed blong ajenda blong Unaeted Nesen ibin stat long Pasifik long 2004, mo long Vanuatu long 2005. 
Iumi aknolejem se ibin kat tufala miting itekem ples finis we ibin prodiusim Lavatmagemu Declaration 2005 mo Lavatmagemu Declaration 2006, mo representetiv blong VIP Forum ibin iusim ol dekleresen ia blong mekem presentesen long namba 4 mo namba 5 seson blong Unaeten Nesen Pemanen Forum long ol Indijenes Issues mo long Vanuatu Lan Samit. 

Iumi bin harem mo akseptem ripot blong Motarilavoa Hilda Lini, we hemi bin presentem VIP Forum Report long Unaeted Nesen Pemanen Forum blong ol Indijenes Issues.

Iumi bin harem mo akseptem ripot blong Michael Dodson we emi Representetiv blong rijen blong Pasifik Basin long Unaeted Nesen Pemanen Forum long ol Indijenes Issues.

Iumi bin harem mo akseptem indijenes definisen blong Territories (Kantri), Kraon mo Najerel Risos olsem we Presiden blong Vanuatu Indijenes Pipols Forum emi presentem.

Iumi bin lisen gud long ol kriesen loa we oli daerektem filosofi, waes, save, lukluk mo ol fasin blong iumi. Iumi aknolojem se iumi kat Vanuatu Indijenes Wol, we emi laef iet mo iwok blong sapotem laef.   

Iumi bin harem ol presentesen long indijenes lan tenia sistem we ikam long wanwan indijenes nesen truaot long Vanuatu folem ajenda we namba 5 miting blong Unaeted Nesen Pemanen Forum long 2006 ijusum redi blong ol indijenes pipol raon long wol oli diskasem long miting blong Unaeted Nesen long tis yia, 2007. 

Iumi bin harem presentesen long ol model long six fala eria we Unaeted Nesen Pemanen Forum ikat mandate blong kivim advaes long olketa olsem: Socio – Ekonomik Developmen; Envaeronmen; Helt; Kalja, Edukesen mo Hiuman Raets, mo olsem wanem nao oli wok tuketa wetem Unaeted Nesen Millennium Developmen Goal namba 1 we italemaot se “Aotem extreme Poveti blong mekem se inogat pipol we oli pua mo hankri long wol”. 

Iumi bin lisen long presentesen long intanasonol lukluk long kraon mo skelem ol problem we indijenes pipol long Vanuatu mo raon long wol oli fesem wetem kolonial paoa, foren sistem blong kavman, demokrasi, loa, lan tenia, edukeson mo foren developmen model we ispoelem gud laef blong majoriti blong pipol raon long wol. Semtaem tu olsem wamen ol sistem ia irafem iumi ol indijenes pipol long ol stamba raet mo plante samting, mekem se iumi kam pua man long stret ples blong iumi. 
OL RESOLUSEN  
1.   Aprisiesen

VIP Forum emi: 
1.1 Aprisietem mo akseptem wetem hona ofisol opening blong Vanuatu Indijenes Pipols Forum we ikam long Presiden Kalkot Mataskelekele Mauliliu, Hed blong Steit long Ripablik blong Vanuatu.
1.2 Aprisietem mo akseptem wetem hona ofisol opening toktok blong Kastom Ikonomi Tred Sho we ikam long Praem Minista Vanuaroroa Ham Lini. 
1.3 Aprisietem presens mo ol toktok we ikam long: 

a. Guiguinleontagaro Viraleo Boborenvanua (Lida blong Turaga Neseon) 

b. Presiden Steven Sau blong PENAMA Provins 

c. Representetiv blong Pacific Basin long Unaeted Neson Pemanen Forum long ol Indijenes Issues – Michael Dodson 

d. Representetiv blong Britis Hae Komisen – Jeremy Hodges 

e. Evri Fasiliteta mo Presenta blong ol session blong Forum 
1.4 Aprisietem mo aknolejem presens blong evri hae jif, evri haeman mo woman, evri sponsa, evri indijenes nesen, evri indijenes representetiv, evri fasiliteta, evri presenta, evri raethan blong ol jif mo evriwan man, woman, yangfala mo pikini, we tuketa iumi bin kontribiut bikwan blong mekem TALVUNGLOLOLI 2007 iajivim ol kol blong em.

1.5 Aknolejem mo aprisietem fanding mo nara help we ibin kam long olketa sponsa ia:

Aelan Levol

· Turaga Nesen;
· Lolovini Nesen;
· Wawan Nesen
· Tanbunia Kastom Bank;
· Tanmarahi Kastom Risev;
· Praem Minista Vanuaroroa Ham Lini;
Vanuatu
· Natamambo Nesen
· Northern Islands Stevedoring Company Limited (NISCOl);
· Au Bon Marche;
· Ministri blong Helt
· CUSO-Vanuatu;
· Further Arts
Aotsaed Vanuatu
· Britis Hae Komisen;
· Harlems Friends of Vanuatu 

1.6 Aprisietem mo akseptem handover blong 62 livatu (vt1,116,000 million vatu), we Tanbunia Kastom Bank ikivim long 33 indijenes neson, 13 ejensi mo 4 konstitiusenel ofis, mo total blong em ikasem 1,984 Livatu or vt35,812,000, olsem aprisiesen long seremoni blong stanemap Faondesen Rock blong Ikonomik Indipendens, wetem hop se isave helpem iumi wetem preperesen blong ikonomik indipendens long wanwan nesen blong iumi.  
1.7 Talem bikfala tenkiu long ol indijenes nesen raon long Vanuatu we oli tekpat long Kastom Ikonomi Tred Sho mo emi klat blong talemaot se valiu blong kastom karensi we iumi bin putum tuketa long taem ia ikasem 19,000 Livatu we valiu blong em long vatu ikasem 343 million vatu.
2.   Difaenem Vanuatu Indijenes World

VIP Forum emi difaenem se Kriseon Loa emi tabu loa blong Pis, we ikam wetem krieson
      blong universe. Kriesen loa emi iblong daerektem pisful rilesonsip bitwin evri samting we   

      istap long universe. Insaed long Krieson Loa ikat seven stamba loa mo plante narafala loa 
      blong lukaotem laef long indijenes world. 
VIP Forum emi difaenem se world blong indijenes pipol emi nogat baondri. Emi stat long wanwan kriesen stori mo kriesen loa iko kasem ful universe, wetem spirit blong pis we ikaedem evri samting we oli laef insaed, inkludim ol pipol, klan, traeb mo ol indijenes nesen truaot long Ripablik blong Vanuatu mo long wol. 
Iumi kat koneksen wetem stamba ples blong krieson, indijenes bilif mo filosofi, valiu sistem blong kastom mo kalja, aedentiti blong iumi wetem kraon, langwis, famlilaen, bladlaen, klan, traeb mo neson. Iumi kat strong kominiti spirit weaples iumi stap mo iumi kea mo shea wetem evriwan. 
Pis emi bikfala samting long laef blong iumi mo emi daerektem evri tingting, fasin, toktok mo wokbaot blong iumi. Emi kam diuti blong iumi blong onem pis tuketa, tijim pis, mekemsua se ikat pis oltaem, mo taem ikat distebens long spirit blong pis, iumi evriwan ikat risponsibiliti blong putumbak pis long stret ples blong em.
Iumi kat sistem blong kavenans, administresen mo lidasip, fasin blong lukaotem kraon blong ol fiuja jenereson, kolektiv raet mo fridom, kolektiv risponsibiliti mo diuti.
VIP Forum emi: 
2.1 Deklarem se krieson loa emi laef iet, mo emi kontiniu blong daerektem laef long indijenes world.  
3.   
Difaenem Spiritual, Hiuman mo Sosel Sekuriti 

VIP Forum emi difaenem spiritual sekuriti olsem koneksen we iumi kat wetem evri nara laef samting raon long iumi, mo iumi kat rispeckt long olketa from we oli part blong iumi. 
Iumi difaenem hiuman sekuriti olsem wan skel we emi balans gud long tufala saedblong laef, blong mekem se laef istap long pis oltaem. Tufala saed ia ikat spiritual mo sosel ekonomik laef. 
Iumi difaenem sosel ekonomik sekuriti olsem faosdeson blong rilesonsip insaed long wan sosaeti we ikat sistem mo order blong folem. Iumi kat papa, mama, pikinini, bubu, extended famli, klan, traeb mo kominiti olsem sosel sekuriti blong iumi, mo ol najerel risos olsem ekonomik sekuriti   blong iumi.
VIP Forum emi: 
3.1  
Deklarem se biliv mo waes blong wanwan man isave bildimap wan strong famli, kominiti, neson mo kantri isave   istanap strong long kriesen loa mo biliv blong olketa, oli save kat 

4.  
Territories (Kantri), Kraon mo Najerel Risos

Difaenem Territories

4.1   
Territories o kantri emi wan niufala concept we ol kolonial pawa oli karem ikam wetem, mo oli bin iusim blong divaedem ol aelan iko long ol krup, mo oli kontrolem wetem foren sistem blong kavman mo loa blong em. Sistem ia we Vanuatu kavman istap folem iet iputum tabu mo limit long iumi ol indijenes pipol blong eksasaesem ful raet mo fridom blong iumi. 
4.2      VIP Forum emi difaenem se Territori o Kantri blong ol indijenes pipol emi nogat baondri. Emi kavarem evriples long universe we ikat long wanwan kriesen stori, wetem spirit blong hem mo evri samting we oli laef insaed. 
4.3      
Definisen ia ikamaot folem ol kriesen stori, ol difren wol we iumi kat konekson wetem, ol histori, ol legend, ol kastom stori, ol singsing mo ol wokbaot blong iumi long universe. Long histri blong iumi bifo mo naoia iet, iumi save muv raon blong bildim sosel, ekonomik, politikol mo spiritual rilesens wetem ol narafala kaljarel sosaeti. 
4.4      Rispekt blong sistem mo fasin blong pis emi senta blong wokbaot mo toktok blong iumi. Sapos inogat rispekt long pis, ol spirit oli harem nokud mo isave kat konflik mo traebol faet ikamaot blong putumbak pis.  

VIP Forum emi: 
4.5 Deklarem se universe emi kolektiv territory blong iumi, kraon emi ikonomik sekuriti blong iumi, najerel risos emi laef blong iumi, spiritualiti emi paoa blong iumi, famli, klan mo traeb emi sosel sekuriti blong iumi. 
4.6 Stanap strong folem kaljarel histri blong aelan blong Aneityum, mo Sekson 12 blong  Konstituesen blong Ripablik, se aelan blong Mathew mo Hunter i perpetually part blong Vanuatu sovereign stet.

5.
Kraon

Difaenem Kraon
5.1 VIP Forum emi difaenem Kraon oltaem olsem mama mo papa blong iumi we ifasem iumi tuketa wetem histri, kastom, kalja mo tredisen blong ol jeneresen we iko finis mo ol fiuja jeneresen. Kraon emi konektem iumi wetem ful universe: win, outer space, ol planet, skae, ol sta, san, mun, solwora, lan, ol riva, ol najerel risos mo evri laef samting. Kraon emi laef, kalja, aedentiti, iuniti, fridom, otoriti mo sekuriti blong iumi. Iumi nosave laef witaot kraon. Emi provaedem evri samting we iumi nidim long laef. 
VIP Forum emi: 
5.2 Deklerem se folem kastom loa blong lan tenia sistem we Japta 12 blong Konstitiusen iendosem long saed blong perpertual onasip, emi no save rispektem eni niufala loa we man ijas raetem mo ino folem kastom sistem blong kraon.  

5.3 Stanap strong long indijenes kastom sistem se kraon iblong ol TRAEB, KLAN mo PIPOL mo evri memba isave hu nao emi administarem ius blong kraon. Oli kat diuti blong rispektem mo lukaotem kut, difendem akensem nara pipol we oli wandem spoelem, iusim kut, searem wanem ikat long hem blong mekem sua se evriwan oli kat kakae, haos mo hamoni. 
5.4  Endosem Lavatmagemu Dekleresen 2006 mo seven rekomendesen we ibin kamaot long saed blong Kraon, Indijenes Kavenans mo Millennium Development Goals, espesoli rekomendesen namba 2 we “irikuestem Vanuatu kavman blong kivimbak evri responsibilities blong kraon igobak long ol traebol administreta mo indijenes kavenans blong dil wetem”. 
6. 
Najerel Risos

Difaenem Najerel Risos

6.1 
VIP Forum emi difaenem se najerel risos emi evri samting we iumi gat long kriesen stori mo histri blong iumi mo olsem wanem iumi konekt wetem olketa. Najerel Risos emi inkludim evri ‘global commons’ we iblong iumi tuketa we iumi searem universe ia olsem win, air, ol sta, ol difren planet, ol difren wol, san, mun mo planet blong iumi. Najerel risos emi includim tu ol kolektiv propeti we ol traeb oli lukaotem long behalf blong ol traebol jeneresen long wanwan eria we oli stap olsem solwora, rif, kraon mo evri samting we igat andanit, insaed mo antap long kraon.

VIP Forum emi:
6.2 Deklarem se evri najerel risos we istap long skae, ocean, mo lan oli kolektiv risos blong wanwan traeb, neson mo aelan, mo risponsibiliti blong lukaotem istap long kastom kavenans, ino stap long wanwan man, klan, traeb o krup. Ol risos ia ikat olsem win, solwora, kraon, wota, forest, timba, rock, sanbis, mineral, wota, oil, fuel, ston, koral mo evri laef samting, 
6.3 Deklarem se ol najerel risos oli stap olsem blad, bun mo string blong mama kraon mo iumi kat risponsibiliti blong lukaotem kut helt mo laef blong mama kraon blong isave kontiniu blong sapotem laef blong ol fiuja traebol jeneresen. 

6.4 Deklarem se folem kastom loa, man o krup we isave kastom loa blong kraon mo najerel risos nomo isave administarem kastom risos. 
7.
Difaenem Kastom Ikonomi mo Kastom Karensi
7.1 VIP Forum emi difaenem se Kastom Ikonomi emi Pis Ikonomi mo faodesen blong em istap long win, sun, mun skae, ocean/solwora, kraon, rock, wora, kakae, wud, haos, karensi etc. Pis ikonomi emi ikonomi we iron folem kolektiv sistem blong rispektem spirit blong pis long envaeronmen, kraon, pipol mo evriwan we iumi searem sem envaeronmen. 
7.2  Kastom ikonomi emi wan wei mo fasin blong ol manples blong liv mo laev tuketa long kastom wol we ikat kastom kalenda, kastom taem mo kastom prokram blong em.

7.3 Kastom konomi ikat loa blong em, system blong em, kavenans blong em mo kastom adiminisrtresen blong em, we evriwan ifolem, iharemsave, itokbaot, imekem, iholem mo ikakae. 
7.4 Kastom Ikonomik sekuriti emi sistem we imekem evriwan ikat raet blong iusim kraon, blong prodiusim inaf kakae, blong prodiusim inaf karensi mo blong mekem tred. 
7.5 Kastom karensi emi ol kastom mane blong iumi. Ol kastom mane oli frut blong wok mo valiu blong Kastom Ikonomi. 
VIP Forum emi:
7.6 Deklarem se Kastom karensi emi mane blong iumi we iumi iusim plante tausen yia ikam. Emi ron folem sistem blong kraon we evri memba blong traeb oli save kakae long em mo tred wetem.
7.7 Deklarem se 80% blong populesen oli kontiniu blong praktisim ikonomik self rilaens, oli gohet blong iusim kastom mane mo oli holemtaet tru mining blong indipendens. 
7.8 Aknolejem evridei laef blong iumi ol indijenes kominiti, mo impoten rol we iholemtaet iet  indijenes biliv, filosofi, valiu, waes, save, lukluk, tingting, fasin mo spirit we oli kontiniu blong kaedem mo protektem evri najerel risos mo propeti we iblong iumi tuketa, wetem ol jeneresen we oli pas finis mo olketa we oli stap kam iet. 
7.9 Aknolejem mo endosem Turaga Developmen Model blong Ikonomik Self Rilaens mo Hiuman Sekuriti we Melanesian Institiut istap tijim mo kodinetem long saed blong preperesen blong diklarem kastom ikonomik indipendens long 2009 mo hostem Kastom Ikonomi Tred Sho mo Vanuatu Indijenes Pipols Forum.
7.10 Aprisietem disison blong kavman blong diklarem 2007 ikam Yia blong Kastom Ikonomi mo Karensi, mo iumi hop se Nasonal Steerig Komiti blong Kastom Ikonomi we Praem Minista ijusum isave kam antap wetem tru strateji we isave wok blong aotem poveti long tufala taon – Port Vila mo Luganville.
7.11 Endosem ius blong Kastom Ikonomi Tred Sho blong promotem ol valiu sistem blong iumi mo ius blong Kastom Karensi long Vanuatu. 
8. Millennium Developmen Goal – 1
8.1 Deklarem se ajivmen blong Vanuatu Prioriti Programme Agenda (PAA), LDC Brussels Programme of Action mo Millennium Developmen Goals (MDG – 1) emi dipen long waes we Krieta ikivim long iumi wanwan pipol mo olsem wanem blong iusim tuketa wetem ol najerel risos, biliv, mo save blong laef. Iumi mas luksave wanem nao ikivim ekonomik sekuriti long indijenes pipol mo kavman mo wanem nao isave mekem indijenes pipol mo kavman ikam pua. 
8.2 Vatu mane emi mane blong foren sistem mo emi ron folem sistem blong em. Samfala pipol nomo oli kat vatu mane, majoriti long iumi inokat. Olketa we oli kat vatu mane nomo oli save mekem tred mo bisnis. Iumi we iumi nokat bae iumi kam puaman oltaem long sistem we vatu mane iron long em. Emi wan samting we iumi nidim sapos iumi wandem kasem ol moden sevis, kat ol moden samting mo laef long moden laef o taon. Be iumi luksave finis se iumi nosave laef long mane, from mane iron folem foren ikonomik sistem wea ikat ol rijman mo puaman. Tastawe wol ifulap long ol puaman.
VIP Forum emi:
8.3 Deklarem se iumi evri indijenes pipol blong Vanuatu iumi kat kastom kraon, kakae mo kastom karensi. Most impoten ikonomik aktiviti long kraon emi blong planem kakae mo fidim ol memba blong traeb, prodiusim ol kastom karensi, mo tredem ol prodak long ol seremoni. Strong famli mo kominiti sistem blong laef igohet blong holem tugeta iumi mo kivim sapot long iumi, mekem se iumi nosave kat puaman insaed long kastom sistem blong iumi. 
8.4 Deklarem Livatu (tut blong pik) mo Selmane ikam nasonal kastom karensi blong Vanuatu, blong save iusim mo eksjensem tuketa wetem Vatu nasonal karensi, blong save  balansem ekonomik sekuriti blong 100% indijenes populesen blong oli save laef tu long moden laef. Ol nara kastom karensi blong wanwan nesen mo aelan bae iumi kohet blong iusim long levol ia.
8.5 Endosem proposal se ikat nid blong ol indijenes sitisen blong Vanuatu nomo oli stat blong karemaot ol stadi mo raet abaot indijenes kavenans sistem olsem ‘Turaga Model’ mo promotem olsem gutfala mo “alternative” sistem we isave promotem gud kavenans mo ikonomik self rilaens from we kasem tude, wol ino faenem wan alternative ikonomik sistem iet we isave mekem se inokta puaman.
8.6  Blong stopem poveti long Vanuatu, iumi mas gat referendum blong tufala sistem blong kavman we istap tedei long Vanuatu blong jusum wanem sistem nao istret mo kivim sekuriti long fiuja jeneresen blong ol indijenes traeb blong Vanuatu.
9.   Millennium Developmen Goal – 2 
9.1 VIP Forum emi akri wetem MDG 2 we italem se edukeson iblong evriwan. Be semtaem tu VIP Forum emi difaenem se stamba blong indijenes edukeson emi stap long krieson stori, biliv system, spirituality mo kaljarel envaeronmen blong indijenes sosaeti ia. Edukesen ibon wetem ol fes man mo woman long wol ia mo istat taem pikinini istat long bel blong mama blong hem mo ifinis taem iumi tet. Emi process blong transferem mo kasem save abaot evri samting we laef blong iumi ikonekt wetem long envaeronmen mo long wol. Indijenes edukeson emi tijim iumi blong rispektem pis mo laef long pis wetem evri nara laef samting long wol ia. Edukeson emi kivim save long wok blong iumi long ol difren levol long sosaeti.   
VIP Forum emi:

9.2 Luksave se tijing we Melanesian Institiut istap kivim emi edukesen blong sastenem laef (tree of life) mo edukesen we ol skul istap kivim tude emi edukesen blong iu laki iu save kat wok (tree of opportunity).
9.3  Akseptem offer blong Melanesian Institiut blong trenem ol kodineta blong wanwan nakamal we iumi redi blong sendem ol stiuden ikam mo offer blong Tanbunia Kastom Bank we iredi blong helpem eni indijenes neson we oli kasem stret trening blong stanemap brans blong kastom bank folem kastom sistem mo kastom karensi blong wanwan nesen.
9.4 Luksave nid blong okanaesen ol spesol trening woksop long ol eria olsem:
· Ol Kriesen Loa, Biliv sistem mo Spiritual Sekuriti;
· Indijenes Kavenans mo Edukesen blong Hiuman Sekuriti;

· Indijenes Kavenans, Langwis mo Kaljarel Sekuriti

· Indijenes Kavenans, Najerel Envaeronmen, Najerel Kakae mo Najerel Helt
· Indijenes Kavenans mo Sosel-Ikonomik Sekuriti;

· Indijenes Kavenans, Sekuriti blong Kakae mo Najerel Helt;

· Indijenes Kavenans, Kolectiv Raets mo Fridom. 
10.  
Kavenans

Difaenem Kavenans

10.1 VIP Forum emi difaenem se kavenans emi wan institiusen o bodi we ikat otoriti o paoa blong lukaotem gud pis mo fasin blong em folem kriesen loa, blong mekemsua se evri samting oli hapi, oli fri mo oli kat raet blong kutfala laef mo oli no fraet. Iumi save skelem kutfala kavenans long wei we lida iwok tuketa wetem kominiti blong administarem mo monitarem rispekt blong pis, mo ikat ikonomik sekuriti, hamoni mo sosel stability. Taem kominiti imuvmuv mo inokat pis, kominiti iredi blong putumbak pis.Indijenes Kavenans long Ripablik blong Vanuatu emi laef strong iet istap long ol tru indijenes kominiti.
VIP Forum emi: 
10.2 Deklerem se indijenes/kastom kavenans nomo emi stret otoriti blong kavanem ol indijenes kominiti from we emi kaontem evri pipol mo searem kraon mo kakae long evriwan stat long wanwan haos, wanwan nakamal, wanwan nasara, wanwan neson, wanwan aelan mo evri aelan blong Vanuatu. 

10.3 Luksave se indijenes kavenans nomo isave tekem disison long ol kaljarel valiu system  from we iwok wetem indijenes spirit mo ikat rispekt blong lukaotem sekuriti blong ol indijenes propeti folem kriesen/najerel loa. 

10.4 Deklerem Vanuatu Indijenes Pipols Forum ikam haelevol samit blong ol traeb long Vanuatu (Tribal Palemen). Deklaresen ia ifolem Priambol blong Konstitiusen we iluksave ol Melanesian tredisonal valiu olsem fes stamba prinsipol we Ripablik blong Vanuatu istanap long hem, mo Japta 15, sekson 93, paragraph 3 blong Konstitiusen, we italemaot se ol “Kastom loa bambae hemi gohet blong kat pawa olsem part blong loa blong Ripablik blong Vanuatu. 

10.5 Askem ol indijenes neson blong strengthenem ol kastom kavenans mo jusum ol  representetiv ikam long Vanuatu Tribal Palemen 2008 mo ol administreta blong indijenes kavenans we bae oli holem wok long wanwan neson blong lukaotem interest blong indijenes kominiti mo indijenes propeti blong Vanuatu wetem help blong konstitiusonol kavman. 
10.6 Folem luksave we Vanuatu Konstitiusen ikivim long rol blong kastom kavenans mo rol blong konstitiusonol kavenans long Ripaklik, VIP Forum iaskem tufala sistem blong kavman blong wok tuketa mo mekem se inokat conflict long tufala sistem. 
10.7 Askem evri kastom kavman long aelan levol blong save jusum ol representetiv blong olketa blong tekpat long konstitiusonol palemen mo gavenans. 
11. 
Preperesen blong Ikonomik Indipendens 
Blong mekem se wok blong preperem iumi blong kasem ikonomik indipendens ikohet kut,  ol indijenes kominiti raon long Vanuatu oli inidim wan envaeronmen we oli save laev mo wok long pis, witaot politikol intaferens ikam long konstitiusenel kavenans, jioj, ol lokol bisnis, ol foren investa mo ol developmen ejensi. 

VIP Forum emi:
11.1 Deklarem se blong Vanuatu ikasem ful ikonomik indipendens, emi impotem blong deklarem   kastom ikonomik indipendens fastaem olsem faondesen we konstitiusonol kavman isave stanap long em blong deklerem ikonomik self rilaens long Ripablik blong Vanuatu.
11.2 Deklarem se stamba blong ikonomik indipendens istap long najerel risos we iumi laef wetem evridei mo long wei we iumi iusim sistem blong kastom ikonomi mo kastom karensi blong wanwan aelan blong iumi. 

11.3 Deklarem wetem strong biliv se evri risos we oli part blong wan kastom sosaeti iblong traeb/klan blong indijenes nesen ia blong iusim long sosel mo ikonomik sekuriti blong olketa. 
11.4 Endosem prokram blong mekem redi we Melanesian Institiut istap kodinetem we iko olsem ia:-

· Blong evri indijenes neson ikam tuketa long Eprel namba 25 – 29, 2008. 
· Long 2009 iumi stap tuketa long Eprel blong deklerem kastom ikonomik indipendens. 
· Long Julae 2010 we emi namba 30 aniveseri blong indipendens, iumi redi blong deklarem ikonomik indipendens mo selebretem long wanwan aelan blong iumi.
· Stat naoia kasem en blong 2008, Kastom Bank iaskem evriwan truaot long Vanuatu blong dipositim tut blong pik mo selmane long kastom bank blong Kastom bank isave prosesem iko long system blong isave wok tuketa wetem vatu karensi.

· Long 2016, Kastom Ikonomi bae ikontribiut long revenue blong konstitiusonol kavman. 
Ol Rekomendeson Iko long Konstitiusonol Kavman, ol Bodi mo Ejensi blong hem 

A) 
KRAON

VIP Forum emi endosem Rod blong folem taem iumi wandem iusim Kastom Kraon mo iaskem Vanuatu kavman blong luksave rod ia.
(i)
Rod blong folem taem iumi wandem iusim Kastom Kraon
VIP Forum emi deklarem se manejmen, administresen, distribiusen mo ius blong traebol lan imas folem stret rod mo fasin blong em:-

a) Folem kastom loa, man o krup we isave kastom loa blong kraon mo najerel risos nomo isave kam traebol lan administreta. Administreta blong kastom lan ikat risponsibiliti blong lukaotem sosel mo ekonomik sekuriti blong traeb blong hem.

b) Taem memba blong sem traeb iwandem usim kastom kraon blong iumi, iumi mas folem stret kastom fasin blong kasem akrimen blong klan o traebol jif we hemi administreta. Semtaem tu iumi putum kakae blong traeb blong iumi iko long administreta long ifolem kastom praktis/fasin blong iumi. 
c) Taem memba blong narafala traeb iwandem usim kastom kraon blong iumi, iumi mas folem stret kastom fasin blong kasem akrimen blong traeb/klan tru long administreta blong iusim kastom kraon. Semtaem putum kakae blong traeb iko long administreta olsem sekuriti blong traeb.

d) Ol narafala traeb, jioj, skul, bisnis, provins, kavman, steit, investa o ejensi isave iusim kastom kraon be ino save ownem. Iumi mas folem stret kastom fasin blong kasem akrimen blong traeb tru long administreta blong iusim kastom kraon mo semtaem putum kakae blong traeb iko long hem. 
e) Folem kastom loa long ius blong kraon, mo prinsipol blong Japta 12 blong Konstitiusen blong Vanuatu, kavman isave diklarem pablik lan nomo long eria we emi iusim blong provaedem pablik sevis iko long pipol, mo imas folem stret rod blong diklarem olsem we istap long loa.
f) Kavman blong mekem jenis o sakemaot loa blong ‘Land Leasehold Taetel’ mo mekem wan loa blong kivim nomo ‘Developmen Setifiket’.

g) Iumi evriwan we iholem ‘developmen setifiket imas rispektem ol indijenes tabu ples we oli stap mo iumi nosave jenisim lukluk mo najerel laef blong eria ia kasem taem we iumi kasem apruvul long traeb mo traebol kavman blong eria ia.

(ii)   Rol blong Traeb


 Folem kastom loa, ol traeb mo traebol kavman blong wanwan aelan nomo ikat kolektiv raet 
        blong:
a) Mekem risponsibol disison wetem rispekt long ius blong traebol lan;

b) Apruvum wanem aktiviti we bae itekples long wan pis kraon; 

c) Kam joen patnasip wetem ol investa long evri developmen, projek o bisnisl long traebol lan;

d) Iusim kastom kraon blong traeb olsem kontribiusen blong traeb long  joen projek we itekem ples long traebol lan. 

e) Akri long amaon blong Kakae blong Jif long evri yia;

f) Searem Kakae blong Jif iko long evri memba blong traeb long Vanuatu;

g) Saenem agrimen long ius blong traebol kraon we italemaot klia ‘joint patnasip we bae itekem ples long pis kraon mo hamas yia blong iusim;

h) Apruvum ol kaen aktiviti nomo we ikat rispekt long mama kraon mo oli save servem kutfala laef blong ol traeb, ol aelan, Ripablik blong Vanuatu mo wol kominiti;

(iii) Rol blong steit kavman tru long Ministri blong Lan iblong:

a) Kivim advaes long ol traeb long bakraon blong investa;

b) Kivim advaes long kutfala mo nokut saed blong projek we investa iproposem;

c) Kivhan long ol treab wetem developmen akrimen;

d) Kivim ‘Joint Development Setifiket’ iko long traeb/neson mo investa;

e) Monitarem developmen prokres se emi mitim developmen objektiv, faenansel komitmen, projek deadlaen, mo development kol;

f) Stap olsem neutral medieta long taem ikat developmen dispiut.

B) 
Kastom Karensi

VIP Forum iaskem Vanuatu kavman blong luksave se folem ol intanasonol praktis, taem ikat jenis long wan system blong kavenans, imas kat ful jenis blong system includim karensi. Taem tufala kolonial kavman ino bin jenisim kastom karensi iko long foren karensi long 1906, kastom karensi ibin laef long taem ia kasem 1980. From we long 1980 Vanuatu kavman ino bin deklarem se pipol blong Vanuatu isave usim kastom mane long moden system blong ikonomi, folem Japta 15 sekson 93 paragraph 3 blong Konstitiusen blong Ripablik blong VIP Forum iaskem Vanuatu Kavman blong: 
(ii)  
Deklarem Livatu (tut blong pik) mo Selmane ikam nasonal kastom karensi blong Vanuatu, blong save iusim mo eksjensem tuketa wetem Vatu nasonal karensi, blong save  balansem ekonomik sekuriti blong 100% indijenes populesen blong oli save laef tu long moden laef. Ol nara kastom karensi blong wanwan nesen mo aelan bae iumi kohet blong iusim long levol ia. 
(iii) Requestem Vanuatu Risev Bank blong diskasem wetem Kastom Bank olsem wanem  tufala isave wok tugeta blong deklarem livatu mo selmane ikam nasonol kastom karensi blong iusim tuketa wetem vatu.

D)   Decade blong Kastom Ikonomi mo Karensi
(i)   Extendem Yia blong Kastom Ikonomi long 2007 kasem 2016 ikam Decade blong Kastom 
      
Ikonomi.

(ii)  Kivim evri atenson long Decade blong Kastom Ikonomi we 80% majority populesen we oli laef long em blong ikam mainstream ajenda long ol nasonal samit, ol bisnis forum, plan prokram mo bajet alokeson. 
(iii) Protektem kut ol stamba najerel risos blong soveren stet we istap long win, space, solwora, mo kantri, olsem stamba blong ikonomik sekuriti blong iumi ol indijenes pipol mo soveren Ripablik blong Vanuatu. 
(iv) Sapotem impoten rol we ol indijenes institiusen ikat, mo olsem wanem kavman isave iusim
     indijenes sosel strakja blong prodiusim ol komoditi, kolektem revenue mo aloketem kavman 
     bajet blong mekem tru kominiti developmen.
(iv) Stanemap developmen faenans we ol indijenes traeb isave iusim blong mekem ikonomik developmen long kastom kraon blong olketa instead blong salemaot kastom kraon blong olketa. Enkarejem ol jioj, ol developmen mo fanding ejensi mo ol akademik blong luksave tru mo unique valiu blong indijenes sistem we ipruvum se inosave kat puaman. 
E)    Deklaresen blong Kastom Ikonomik Indipendens
i)  
      VIP Forum emi askem Vanuatu Kavman, Malvatumauri mo Kaljarel Senta blong 

            luksave ol impoten rol we oli plei long kantri mo wok tuketa wetem Melanesian Institute 

            blong priperem 80% populesen blong deklarem kastom ikonomik indipendens.

ii) Sapotem prokram blong Melanesian Institiut we istap kodinetem wok blong mekem rere we we iko olsem ia:-

· Blong evri indijenes neson ikam tuketa long Eprel namba 25 – 29, 2008. 
· Long 2009 iumi stap tuketa long Eprel blong deklerem kastom ikonomik indipendens. 
· Long Julae 2010 we emi namba 30 aniveseri blong indipendens, iumi redi blong deklarem ikonomik indipendens mo selebretem long wanwan aelan blong iumi.
· Stat naoia kasem en blong 2008, Kastom Bank iaskem evriwan truaot long Vanuatu blong dipositim tut blong pik mo selmane long kastom bank blong Kastom bank isave prosesem iko long system blong isave wok tuketa wetem vatu karensi.

· Long 2016, Kastom Ikonomi bae ikontribiut long revenue blong konstitiusonol kavman. 
F)    Mathew mo Hunter 

VIP Forum iaskem Kavman Kontiniu defendem strong long intanasonol levol se tufala aelan, 

Umaenupni mo Umaeneon (Mathew mo Hunter) iperpetually part blong Vanuatu soveren stet 
folem kastom nem blong  tufala, kaljarel histri mo Sekson 12 blong Konstituesen blong Ripablik 

long saed blong  pepertual onasip. 
G)   Renokosietem Deklaresen blong Pablik Lan lon Port Vila mo Luganville

Statem bakeken mo folem stret procedure olsem we istap long konstitiusen mo loa blong rinekosietem pablik lan espesoli long Port Vila mo Luganville mo re-diklerem ol wanwan eria nomo we isave kam Pablik Lan.
H)   Stopem ol Land Divison long Vanuatu

Stopem ol sub-division long Efate, Vila, Epi, Tanna, Santo, Malakula or any island long Vanuatu.

I)   Banem Maening Long Vanuatu
     Banem meaning long Vanuatu from isave spoelemgud fala envaeronmen blong iumi.  
     Enkarejem iumi evriwan blong iusim evri najerel risos we oli stap naoia long solwora mo antap
     long kraon. 
J)  Indijenes Edukeson

Enkarejem Ministri blong Edukesen blong luksave impoten rol we Melanesian Institiut olsem

Kastom Institiut ipleim long developem kurikulam we itijim mo praktisim indijenes saens, 
kastom loa, kastom valiu system, kavenans, filosofi, save mo teknoloji.  
K)   Sapot long ol Tredisonol Healers

Enkarejem Ministri blong Helt blong stanemap spesol fand we isave helpem okanaesesen blong ol spiritual healers mo kastom dokta truaot long Vanuatu wetem risej, transport mo ol basic equipmen blong wok.
L)   Luksave long Turaga Developmen Model   

Askem Ministri blong Intonol Afea, blong konsaltem Malvatumauri, Kaljarel Senta mo  Melanesian Institiut mo priperem wan pepa iko long Kansel blong ol Minista blong endosem “Turaga Developmen Model blong Ikonomik Self Rilaens mo Hiuman Sekuriti” olsem wan gutfala model we ol nara kominiti oli save wok folem from we emi pruvum se isave enkarejem mo bildimap ikonomi blong wanwan famli, klan, traeb, nakamal, aelan, provins mo Ripablik blong Vanuatu, mo mekem se inokat puaman long Vanuatu.
Ol Rekomendeson iko long Wanwan, Nakamal, Neson mo Aelan

VIP Forum emi askem long wanwan traeb, nesen, kominiti mo ol Jif blong mekem plan blong wok blong iumi folem ‘Strateji mo Rod blong wok long wanwan indijenes kominiti’. 

Strateji mo Rod blong wok long wanwan indijenes kominiti

VIP Forum emi:

1. Askem iumi blong lukaotem kut indijenes propeti mo afeas long wanwan kominiti, neson mo Ripablik, folem Japta 15 sekson 93 paragraph 3 blong Konstitiusen blong Ripablik blong Vanuatu.
2. Enkarejem evri kominiti, neson mo aelan truaot long Vanuatu blong stregthenem indijenes kavenans mo lidasip folem stret sistem mo strakja blong kastom sosaeti we emi inkludim evri pipol insaed. 
3. Enkarejem ol jif long wanwan nesen blong eksasaesem, promotem  mo lukautem gud ol sistem we oli part blong Indijenes Melanesian Pipol olsem sistem blong: Peace Ikonomi,  Famli, Klan, Traeb mo Kominiti olsem Sosel Sekuriti; Najerel Envaeronmen; Najerel Helt, Edukesen long Kalja blong Pis mo Kolektiv Hiuman Raet.

4. Askem evri wanwan deleket, nakamal mo neson blong faenem stret sistem blong iumi we iumi save wok folem mo semtaem tu iumi save iusim model we Melanesian Institiut istap tijim mo wok long hem.
5. Enkarejem evri indijenes kominiti blong stanemap skul blong tijim bakeken indijenes filosofi, values, system, kavenans mo administresen blong ol kominiti.
6. Sendem ol raethan blong ol jif blong kasem trening long lidasip, kavenans mo administresen; manejmen blong kastom bank mo tanmarahi mo tred lidas ikam long Melanesian Institiut blong Filosofi, Saens mo Teknoloji. 
7. Leftemap ol indijenes sistem blong lukaotem envaeronmen mo defendem naturel envaeronmen akensem ol aktiviti we isave spoelem laef blong iumi. 
8. Lukaotem gud sekuriti blong ol najerel kakae we ibildimap strong indijenes najerel blad o genes blong protektem iumi mo blokem ol kaen sik inkludim HIV-Aids.
9. Toktok wetem ol lida blong politikol pati mo ol jioj blong oli andastanem impoten rol we ol indijenes sistem blong kavenans mo ikonomi ipleim, mo enkarejem ol memba blong olketa blong oli fil fri blong tekpat long ol prokram we oli rispektem ol indijenes valiu sistem mo isave aotem sistem blong puaman long Vanuatu.
10. Askem ol Jif mo pipol blong iumi long wanwan nesen blong rispektem pis long wokbaot  blong iumi weaples iumi ko o iumi stap long ol narafala nesen. 
Copyright: 
Information contained is owned by Vanuatu Indigenous Peoples Forum Head Office, Lavatmagemu, Northeast Pentecost. Any use in part or whole should be acknowledged accordingly.

PAGE  
17

